Васіль Ткачоў

КАЗКІ  З  ДЗЕДАВАЙ ПАДКАЗКІ

П’еса ў дзвюх дзеях
П р а л о г

Д з е д (да гледачоў):

Ехаў Бай праз лясок,

Вёз казак мяшок.

Дарожка крывенька,

Кабыла сляпенька.

З-за рэчкі, з-за гаю

Жучка выбягае,

Брэша на Бая,

Зубы выскаляе,

Мех расцерабіла,

Дзірку зрабіла.

Пакуль тое ўбачыў

Бай на сваім возе,

Казак сто, няйначай,

Згубіў на дарозе.

З той пары дарогай,

Хто б там ні праходзіў,

Казак мала, многа –

Заўсёды знаходзіў.

Казка першая

ЗАЯЦ-ГРОМ

Дзейнічаюць:

З а я ц.

В о ў к.

Д а ш а.

Д з е я  п е р ш а я
1.

Лес. Дзень. На палянку выбягае Заяц.

З а я ц. Раз, два, тры, чатыры, пяць – выйшаў зайчык пагуляць. Раптам паляўнічыя напалі… прама ў зайчыка стралялі… Пух-пах, о-ё-ёй, памірае Зайчык мой… (Спалохана). Ой! Што гэта я так пра сябе нагаворваю? Не-не! Гэта няправільныя словы! Дрэнныя! Я іншыя прыдумаю. Добрыя. Не будзе там ніякіх паляўнічых – там будуць адны… адны зайчыкі… зайчыкі… і хто ж яшчэ павінен быць у тым куплеціку замест людзей са стрэльбамі,  замест паляўнічых? Не трэба, каб на нас, зайчыкаў, нападалі паляўнічыя.  Раз, два, тры, чатыры, пяць – выйшаў зайчык пагуляць… Раптам… Раптам… Раптам… Нічога, зусім нічога чамусьці не прыдумваецца… Дзіўна нават. Але я ўсёроўна  прыдумаю добрыя словы! Абавязкова! Можа, яны будуць пра моркву? Можа, пра капусту? Можа, пра сяброў? Ой! Мне раптам стала боязна… Мне прыдумваецца, што замест паляўнічых са стрэльбамі на мяне хоча напасць воўк… Раз, два, тры, чатыры, пяць – выйшаў зайчык пагуляць… а за ім сочыць воўк… вось з такой пашчай… вось з такімі ікламі… і раптам ён на мяне напаў… і з’еў… Не-не! Я так не хачу-у!..

Недзе паблізу вые Воўк . 

З а я ц. Ой!  Гэта ён і ёсць – Воўк?! Ага, Воўк. Так. Адкуль ён тут, шэры разбойнік,  узяўся? У нашым жа лесе ніколі не было ваўкоў. Няўжо гэта я яго і сапраўды прыдумаў, ваўка гэтага нахабнага? Жах!

Г о л а с  В а ў к а. Усіх, каго не стрэну, – з’ем! Асабліва люблю зайцаў!

З а я ц (здзіўлена-спалохана).  Зайцаў? Ён сказаў – зайцаў любіць?

Г о л а с  В а ў к а. Падсмажаных на патэльні! З перчыкам! Я самы галодны воўк! Пусціце мяне за здабычай! Дазвольце мне на прастор, і я наб’ю свае вантробы смачненькай зайчацінай! Х-ха-ха-ха-ха!...

З а я ц (шукае, куды б схавацца).   Што ж я нарабіў?! Навошта я прыдумаў гэтага ваўка?! Лепш былі б паляўнічыя… у тых, відаць, яшчэ паляўнічы сезон не пачаўся… Цяпер трэба хавацца. А куды? Ага! Мяне… мяне няма. Мяне ніхто не бачыў.  (Схаваўся пад куст, куст трымціць-трасецца  разам з Зайцам).
З’яўляецца Воўк. 

В о ў к (адкашляўся). Гы-эм.  Ну, дзе той Заяц, які захацеў мяне бачыць? Ці мне падалося? Дык не можа быць. Я пакуль не глухі і на апетыт не скарджуся. Ну, Заяц, выходзь! Я табой снедаць буду! (Кладзе на пянёк нож, відэлец, ставіць салонку і перычніцу). Нож… Відэлец… Соль з ёдам, дарэчы… вельмі карысная… Перчык… Чуў, чуў, як ты пра мяне тут казаў. “Навошта я прыдумаў гэтага ваўка? Лепш бы паляўнічыя…” А таго не ведаеш, малы, што самы лепшы паляўнічы ў лесе не чалавек, а я. Зразумеў? І зусім не ты мяне прыдумаў – мяне мама нарадзіла, як і цябе. Толькі ў цябе мама зайчыха, а ў мяне – ​ ваўчыха. Ты яшчэ не дарос, каб мяне прыдумаць. Бач, знайшоўся! Я даўно трымаў на прыкмеце гэты лес. Ведай, землячок. Я надоўга сюды прыйшоў. Так што хавайся не хавайся, а ты будзеш мой. (Гучна). Мой!!!

Р э х а: Мой!.. Мой!.. Мой!..

З а я ц. Ай-я-яй! Мяне тут няма-а-а! Ай-я-яй!  (Уцёк з-пад куста).

В о ў к (працёр вочы). Заяц?! Ён тут быў?! Пад кустом, пад носам у мяне сядзеў?   І ўцякае, драпае? За ім  наўздагон!  Неадкладна! За ім – і толькі за ім!.. Толькі за ім!.. (Збірае свае сталовыя прынады, хоча запіхнуць тыя наз у кішэні, але спяшаецца, і тыя выпадаюць пачаргова з лап). Ай, потым…Стой, кажу! Стой, малеча! (Пагнаўся нарэшце за Зайцам).
Заяц і Воўк некалькі разоў праносяцца па палянцы: Воўк ніяк не можа яго дагнаць.  Нарэшце Воўк здаўся.

В о ў к (плюхнуўся на зямлю, стомлена дыхае). Твая… твая  ўзяла, касы. Бегаеш ты хутка, нічога не скажаш. Зноў мяне без сняданку пакінуў.  Ну, Заяц, пачакай! (Дубасіць лапай па зямлі, а потым лёг і захроп).
2.

Заяц ідзе па лесе і плача. На палянцы з’яўляецца Даша з гладышкам. 

Д а ш а (здзіўлена). Ой, Зайчык?!

З а я ц. Ага… зайчык.

Д а ш а. Добры дзень, Зайчык!

З а я ц (трымаецца на адлегласці). Добры. 

Д а ш а. Ты чаму плачаш?

З а я ц. Воўк… Воўк мяне…

Д а ш а (перабівае).  Усё зразумела: цябе пакрыўлзіў Воўк.

З а я ц. Ага. На кожным кроку падпільноўвае.

Д а ш а. Канешне, чаму яму не пакрыўдзіць такога маленькага Зайчыка? Паспрабаваў бы падняць лапу на слана або мядзведзя!

З а я ц. А ты хто?

Д а ш а. Я – дзяўчынка Даша, унучка лесніка. Я тут недалёка жыву. У леснічоўцы. Гэта дзядулева  хата так называецца. 

З а я ц. Але ўсёроўна не падыходзь блізка.

Д а ш а. Чаму? Я добрая. Я цябе не пакрыўджу.

З а я ц. Адкуль я ведаю, якая ты?

Д а ш а. Не палохайся мяне.  Не бойся.

З а я ц. А Ваўка ты не баішся?

Д а ш а. Не ведаю… Я ніколі Ваўка не бачыла… толькі на карцінках і ў мульціках…

З а я ц. Карцінкі, мульцікі… не ведаю, што гэта такое, але я  баюся яго. Ён хоча мяне з’есці.

Д а ш а. Нават так?

З а я ц. Ага. Ледзь уратаваўся. Ледзь уцёк ад яго.

Д а ш а. Ой, які ён нядобры, гэты Воўк.

З а я ц. Яшчэ які нядобры! 

Д а ш а. А давай я да цябе буду ў лес прыходзіць?  І табе са мной не так будзе страшна. Бо нас жа двое, а Воўк – адзін. 

З а я ц. Прыходзь, Даша. Я цябе буду чакаць.

Д а ш а. Дамовіліся.

З а я ц. На гэтай вось палянцы я жыву.

Д а ш а. Знайду. Толькі ты не плач, Зайка. Вытры слёзкі.

З а я ц. Я ўжо амаль не плачу.

Д а ш а (выцірае Зайцу слёзы). Вось цяпер ты малайчына. Ну, а я пайду далей ягады збіраць. Мяне дзядуля чакае, будзем пірог рабіць. У дзядулі ёсць печ самая сапраўдная. Хочаш, я і табе прынясу кавалачак пакаштаваць?

З а я ц. Я пірог ніколі не еў…

Д а ш а. А, я ведаю, што табе трэба прынесці! Ведаю, чым ты любіш ласавацца! (Знікае).

 З а я ц. Значыць, я сябе дарэмна дакараў: калі б нават я не прыдумаў гэтага  Ваўка, ён бы ўсёроўна тут з’явіўся. Кончылася, мусіць, маё шчаслівае жыццё. Так добра было ў нашым лесе. Птушачкі спявалі. Хадзі куды хочаш. Як гэта добра, што я з дзяўчынкай  Дашай сустрэўся! (Глядзіць на неба). Прыпякае. Відаць, навальніца будзе?.. А пакуль яна, навальніца, будзе, я для Дашы назбіраю ягадак. (Збірае ў кулёк, які скруціў з лісточка).

Раптам сонца закрылі чорныя хмары, схавалася сонца, неба распаласавала бліскавіца і адтуль пасыпаўся на зямлю гром.

З а я ц. Навальніца! Навальніца! Усе хаваюцца ад яе. І мурашы, і птушкі, і жучкі… Хоць адзін раз мне добра, што я маленькі, таму магу схавацца ад дожджыка пад кусцікам. (Схаваўся).

Гром грыміць усё больш і больш моцна.

На палянцы з’яўляецца перапалоханы Воўк. Мітусіцца.

В о ў к. Ой! Ой! Што ж гэта робіцца?! Ратуйце!  Заб’е! Заб’е! Ой! Або так шарахне, што і без зубоў застануся. Чым тады я зайцаў есці буду?   Я нічога і нікога не баюся – баюся толькі грому. Пад дрэвы нельга хавацца. Ведаю. Дрэвы прыцягваюць гром  і маланку. Ратуйце мяне ўсе, хто можа.  Пад кусцікам хіба схавацца? (Прымяраецца да кусціка, пад якім сядзіць Заяц. Кусцік раптам пачынае трымцець-калаціцца). Не, там мне не хопіць месца. Падалей ад дрэва трэба трымацца, і толькі гэта мяне ўратуе! Лягу пасярод паляны. Лепш прамокну да ніткі, чым грому пакаштую. Вось так. (Лёг ніц і затуліў вушы).
А навальніца лютуе.

Калі ўсё навокал сціхла, Воўк падняўся, пашкроб за вухам.

В о ў к. Жывы? (Памацаў сябе). Жывы! Я – жывы!!! Цікава, а дзе гэтага Зайца носіць? Мусіць, спалохаўся грому і штаны замараў? Ой, не магу!...(Смяецца і знікае).

З а я ц (вылез з-пад куста). Штаны ў парадку, Воўк. За гэта не хвалюйся. Але цяпер я ведаю, што і ты – палахлівец. А толькі дзе трэба і не трэба нос задзіраеш. Герой, гляньце на яго!  Усім раскажу, які ты палахлівец. “Штаны замараў”. Ты свае паглядзі. (Раптам задумаўся). Пачакай, пачакай… А што, калі мне стаць громам? Тады мяне будзе баяцца Воўк і я больш ніколі не буду хавацца пад кустом і ўцякаць ад яго. Няхай ён лепш падае ніц на зямлю і затуляе вушы. (Смяецца.) Заяц-Гром! Гучыць, а? Толькі як мне ім стаць? Хто падкажа? 

З’яўляецца Даша з кошыкам.

Д а ш а. Ну, як, Зайка,  Воўк цябе больш не крыўдзіў?

З а я ц (смяецца). Ой, не магу! Ды ён, Воўк, не такі ўжо і смелы. Толькі хваліцца.

Д а ш а. Няўжо?

З а я ц. Што я, хлусіць буду? Праўда.

Д а ш а. А гэта табе ласунак ад майго дзядулі. На градцы ён сам вырасціў моркву.

З а я ц (узяў). За моркву дзядулі вялікі дзякуй перадай. Я люблю моркву. Як толькі ты пойдзеш з маёй палянкі, збегаю на рэчку, памыю, тады і з’ем.

Д а ш а. Малайчына. Правільна, памый. Ну-ну дык воўк, кажаш, палахлівец?

З а я ц. Яшчэ які! Калі гром з неба пасыпаўся, ён галаву ледзь не засунуў ад страху ў зямлю. Сам бачыў. Чэснае слова. Вось, глядзі, Даша…(Паказаў, як Воўк хаваўся ад грому. Трохі, канешне, прыўкрасіў; нават лёг і скрыжаваў лапкі на грудзях). Бачыла? Пераканалася?

Д а ш а. Для мяне гэта адкрыццё. Ніколі б не падумала так пра Ваўка.

З а я ц. Так, так. Я не хлушу. Таму я вельмі хачу стаць громам – каб мяне Воўк баяўся… Але не ведаю, як мне ім стаць…

Д а ш а. Чым жа мне  табе памагчы,Зайчык?

З а я ц. Можа  разам прыдумаем?

Д а ш а. Грому, кажаш, баіцца?

З а я ц. Вельмі.

Д а ш а (таямніча). Неба чорнае… маланка бліскоча…

З а я ц. …і грыміць так, што ажно зямля стогне, дрэвы дрыжаць…

Д а ш а.  Ёсць у мяне для цябе сюрпрыз, Зайка! Ты станеш тым, кім хочаш.

З а я ц. А не хлусіш?

Д а ш а. Я памагу табе.

З а я ц (ляпае ў аладкі). Вось здорава! Вось здорава!  А я табе сунічак назбіраў. (Узяў у схованцы кулёк, падаў дзяўчынцы). Вось, трымай. Сунічак багата ў лесе, я ведаю, дзе яны растуць.  Я не ем суніцы, хоць яны так хораша пахнуць. Еш. Калі ласка!

Д а ш а. Дзякуй, Зайчык.

З а я ц. І дзядулю пачастуй.

Д а ш а. Абавязкова пачастую. Чакай мяне, я хутка вярнуся.

З а я ц. Буду чакаць, Даша.

Даша знікае. 

Даносіцца трэск сучкоў.

(Спалохана). Воўк? Мяне зноў няма! Пачакайце, а дзе мая морква? Ага, вось яна. (Узяў моркву). І колькі гэта будзе працягвацца?! Ух! Надакучыла хавацца і ўцякаць! (Схаваўся).

З’яўляецца Воўк.

В о ў к. Ну дзе ён, Заяц лапавухі? Ніхто не бачыў яго? У які бок ён пабег, цікава мне? Не падкажаце, дзеці? Ах, дык і вы за яго? Я, атрымліваецца, адзін застаўся… Ды яшчэ вось гэтыя дрэвы!.. (Замахваецца на дрэвы лапамі). Ух! Але што з іх, дрэў, возьмеш? Яны – мёртвыя. Не падкажуць, дзе Заяц.

Г о л а с  З а й ц а. Няпраўда! 

В о ў к (здзіўлена). О!

Г о л а с  З а й ц а. Дрэвы – жывыя…

В о ў к. Паўтары што сказаў!

Г о л а с  З а й ц а. Паўтараю для асабліва тупых: дрэвы не мёртвыя, каб яны былі мёртвыя, на іх не раслі б іголкі і лісточкі…

В о ў к. Разумны, бачу. Калі такі разумны, то выходзь, пагаворым… пра дрэвы і пра мой сняданак… (Смяецца). Хаця ўжо пара пагаварыць і пра мой абед. Ну, скажы што-небудзь, палахлівец.

Г о л а с  З а й ц а. А сам хто? Хіба я не бачыў, як ты грому баяўся – ледзь у зямлю галаву не засунуў.

В о ў к. Каюся, касы: грому сапраўды баюся. Ёсць грэх. А ты што, не баішся хіба?

Г о л а с  З а й ц а. Не-а.

В о ў к (сам сабе). Глядзі ты! Дзіўная рэч атрымліваецца: мяне баіцца, а грому – не. Страшней за грому нічога ж няма на свеце.

Г о л а с  З а й ц а (дражніцца).  “Бача-кляча, кляча-бача, жабяня пад ёлкай скача…”             

В о ў к. Дзе? Калі? (Круціць галавой).

Г о л а с  З а й ц а. “…не схаваецца нідзе, будзе плаваць у вадзе і камарыкаў лавіць. Раз, тва, тры – ваўку добранька ўляціць!..” Хі-хі-хі-хі!...

В о ў к. Ну, Заяц, пачакай! (Знікае).

На палянку прыходзіць Даша.

Д а ш а (кліча). Зайчык! Ты дзе, Зайчык?

З’яўляецца Заяц, ён грызе маркоўку.

З а я ц. Ну і смачная ж у твайго дзядулі маркоўка!

Д а ш а. Еш, еш. А я табе вось яшчэ вузельчык з ежай прынесла. Трымай. (Перадае вузельчык).

З а я ц.  Навошта так многа? Мне ажно няёмка…

Д а ш а. Папраўляйся, параўляйся, сілы набірайся.

З а я ц. Добры ў цябе, Даша, дзядуля. 

Д а ш а. Глядзі, а гэта што – ведаеш? (Дастала магнітафон).

З а я ц. Не.

Д а ш а. Магнітафон.

З а я ц.  Першы раз бачу.

Д а ш а. Але нічога, я навучу цябе  як ім карыстацца. Усё вельмі проста. Кнопачкі… Бачыш? Націскаеш гэтую кнопку – ён працуе, націскаеш гэтую – выключана.

З а я ц. Клас!

Д а ш а. І як толькі сустрэнецца табе зноў Воўк, уключай магнітафон.

З а я ц. А навошта?

Д а ш а. Ты што, хіба нічога не зразумеў?

З а я ц. Не-а.

Д а ш а. Тут запісана навальніца. Тут – гром!

З а я ц (пляскае ў адалкі). Цяпер зразумеў! Цяпер зразумеў! Вось здорава! Ура-ура! Я – Заяц–Гром! Я Заяц–Гром! Мая мара здзейснілася! Цяпер я не баюся Ваўка-а!..

Д а ш а. Але хавай гэтую рэч падалей ад вачэй Ваўка, бо калі ён пра ўсё здагадаецца, то – сам разумееш –  нічога ў цябе не атрымаецца… І магнітафон адбярэ.

З а я ц (прытуліў магнітафон  да грудзей). Не дазволю! Не пацярплю! Воўк, задавака,  крычаў на ўвесь лес, што Заяц, гэта значыць я, – МОЙ, а я магу крыкнуць, што магнітафон МОЙ. (Крычыць). Мой!!!

Р э х а. Мой!.. Мой!... Мой!..

Д а ш а. Але не спяшайся радавацца. Мая табе парада. Спярша трэба пабачыць, ці клюне  на нашу прынаду лясны разбойнік?

З а я ц. Прабач, што я так радуюся. Бо мне хочацца радавацца як можна часцей, кожны дзень, а прыходзіцца радавацца вельмі рэдка…

Д а ш а. Я цябе разумею. Я ўсё буду рабіць, каб ты часцей радаваўся, Зайчык. (Абняла яго, пагладзіла).

Мелодыя дабрыні, пяшчоты, ласкі.
Д а ш а. Да сустрэчы, Зайка!

З а я ц. Да сустрэчы, Даша. 

Даша знікае.

Ну, Воўк, пачакай! (Пасля паўзы). А ўсё самае цікавае будзе наперадзе. 

Воўчае логава. На дрэве вісіць каляндар.

Воўк адпачывае. Ляжыць на баку, падпёр лапай шчаку.

 В о ў к (устаў, трэ вочы).  Фу, так і аслепнуць можна.  Трэба недзе акуляры ад сонца раздабыць. Так, які гэта ў нас сёння дзень? (Падышоў да каляндара). Панядзелак. Ну, вядома што за дзень. Цяжкі. Недарэмна ў песні спяваецца пра розных недарэкаў: відаць, у панядзелак іх мама нарадзіла… Так і быць,  паляваць сёння на Зайца не буду,  адпачну, а заўтра я за яго вазьмуся з новай сілай. На гэты раз не ўцячэ, блазнюк.  Будзе шашлычок у мяне – лапкі абліжу!...

З’явілася Даша.

О! Дзяўчынка?!  

Д а ш а (спалохалася). Дзяўчынка… ага…

В о ў к. Цю-цю-цю-цю! Ідзі да мяне бліжэй. Ідзі. Ступай, мая харошая. Цю-цю-цю-цю!

Д а ш а. Я баюся цябе… вас…

В о ў к. Давай на “ты”?

Д а ш а. Добра.

В о ў к. І чыя ж ты такая будзеш, прыгажуня? (Ходзіць вакол Дашы). Як цябе зваць-велічаць?

Д а ш а. Даша…

В о ў к. Даша, радасць наша. Ну, і куды ж ты ідзеш, Даша?

Д а ш а. Ягады збіраю.

В о ў к. А з кім ты жывеш? Каму ягадкі паняесеш?

Д а ш а. З дзядулем жыву. Яму  і ягадкі панясу.

В о ў к. А дзе жывеш?

Д а ш а. У леснічоўцы. Тут блізка.

В о ў к. І што твой дзядуля робіць?

Д а ш а. Лесніком працуе.

В о ў к. Бач ты! І стрэльбу мае?

Д а ш а. Мае.

В о ў к. Гэта ўскладнее справу. Стрэльба – ох, адзін раз ужо паспытаў шрапнэлі! (Пацёр азадак). А што яшчэ ён мае, твой дзед-барадзед? Куры ёсць?

Д а ш а. Так.

В о ў к. Гусі?

Д а ш а. Таксама ёсць.

В о ў к. Як гэта цудоўна, што я цябе сустрэў! Хоць і панядзелак сёння, цяжкі дзень быццам… Ну, а парася ёсць у твайго дзеда?

Д а ш а. Ёсць і парася.

В о ў к. Тады вядзі мяне да яго. Я хачу з ім пазнаёміцца. Хутчэй, хутчэй вядзі мяне!

Д а ш а. А ты дзядулю не пакрыўдзіш?

В о ў к. Што ты! Што ты! Я самы добры воўк! Такіх пашукаць!

Д а ш а. Цвёрда абяцаеш?

В о ў к. Дзіўная, гляджу ты. І смелая. А не павядзеш да свайго дзядулі, то я вазьму і з’ем цябе. А?

Д а ш а. Нічога не паробіш… пайшлі…  

В о ў к. Вось гэта іншая справа. Так, дзе мае прылады – ножык, відэлец, соль, перчык? (Распіхаў усё па кішэнях). Ну, а цяпер пайшлі паказвай, дзе твой дзед жыве, Даша, радасць наша.

Д а ш а. Пачакай.

В о ў к. Ну што яшчэ?

Д а ш а. А давай дамовімся з табой, Воўк, так: я буду настаўніцай, а ты вучнем…

В о ў к. Цікава. Кажы, што трэба. Хутчэй, хутчэй! Голад – не цётка…

Д а ш а. Адкажаш на тры мае пытанні, тады і пойдзем.

В о ў к. Каб я ды не знайшоў што адказаць, асабліва калі ў твайго дзядулі ёсць куры, гускі і парася. Уяўляю, якая смаката! (Уцягнуў са свістам носам паветра). Ну, кажы!

Д а ш а. Што ж мне ў цябе папытаць?

В о ў к. Не   марынуй мяне! Не цягні ката за хвост!

Д а ш а. Так, значыць… Першае пытанне. (Сарвала рамонак). Як называецца гэтая кветка?

В о ў к. Кветка,  і ўсё. А як яна называецца – не ведаю. Я па кветках не спецыяліст. Прашу дапамогі ў зала. Так можна?

Д а ш а. Зробім для цябе, Воўк, выключэнне. (Паказвае дзецям рамонак). Дзеці. Як называецца гэтая кветка?

Дзеці адказваюць: рамонак!

Правільна, малайцы.

В о ў к. Ура-ура-ура!

Д а ш а. А ты чаму радуешся, Воўк?

В о ў к. Ну а як жа? Я ж адгадаў з дапамогай гледачоў.

Д а ш а. Дзеці, залічым мы адказ Ваўку ці не?

Д з е ц і: не-е!

Д а ш а. Ну вось бачыш…

В о ў к. Эх, пакрыўдзілі яны мяне… а я на вас, дзеткі, так спадзяваўся…Не буду больш звяртацца да вас за дапамогай.

Д а ш а. Правільна, думай сваёй галавой.

В о ў к. Ну, што там далей?

Д а ш а. Адвярніся. Стань спіной да дрэў, Воўк.

В о ў к. Слухаюся.

Д а ш а  (сарвала з асіны і бярозкі па лісточку). З якога дрэва я сарвала гэты лісток? 

В о ў к. З высокага…

Д а ш а. Назаві дрэва.

В о ў к. У лесе дрэў так многа! Хіба ж усе запомніш?

Д а ш а. А ты хоць адно дрэва ведаеш?

В о ў к. А, сцяміў: вось гэты лісток з гэтага дрэва…

Д а ш а. Правільна. А як яно называецца?

В о ў к.  Ну ты такія складаныя пытанні задаеш, Даша. Я ж у школу не хадзіў. Знаходзь прасцейшае што-небудзь для мяне.

Д а ш а. Гэтае дрэва называецца бяроза.

В о ў к. Во, цяпер буду ведаць. Бя-ро-за.

Д а ш а. А гэты лісток з якога дрэва?

В о ў к. З гэтага.

Д а ш а. Зноў ты!.. Як яно называецца?

В о ў к. Кажы сама.

Д а ш а. Асіна.

В о ў к. Асі-на. А я і не ведаў, што гэта асіна. Кожны дзень каля яе бегаю.

Д а ш а. А якія яшчэ дрэвы ў лесе растуць?

В о ў к. Мне адказваць? 

Д а ш а. Табе, табе.

В о ў к. Не магу знаць…

Д а ш а. Эх ты, нязнайка! А дзеці ведаюць.

В о ў к. Не можа быць!

Д а ш а. А мы зараз праверым. Рабяты, якія дрэвы, акрамя бярозы і асіны,  растуць у нашым лесе? Давайце скажам нашаму Ваўку.

Дзеці называцюць: сасна, ялінка, рабіна, вольха…

Д а ш а. Малайцы!

В о ў к. Раней такіх разумных дзяцей не было. І адкуль яны такія разумнікі ўзяліся?

Д а ш а. Ад сваіх мам і тат…

В о ў к. А-а-а, вось адкуль.

Д а ш а. Ну, і цяпер трэцяе пытанне.

В о ў к. Так-так.

Д а ш а. Бачыш куст. На ім растуць надта прыгожыя ягады.

В о ў к. І такія смачныя!

Д а ш а. А як называюцца гэтыя ягады?

В о ў к. Ну ты мяне замучыла сваімі пытаннямі, Даша. Ягады ды і ўсё. Хочаш, нарву для цябе і пачастую?

Д а ш а. Гэтыя  ягады людзям нельга есці…

В о ў к. А я ж ем.

Д а ш а. Ты – калі ласка, еш. А людзям нельга.

В о ў к. Чаму?

Д а ш а. Бо гэта – воўчыя ягады.

В о ў к. Мае?

Д а ш а. Так, твае. Іх можаш есці толькі адзін ты. Бо для людзей яны атрута. Яд. 

В о ў к. То я гляджу – іх шмат паўсюдна. Цяпер я буду ведаць, што маім імем названы ягады. (Паапладыраваў сам сабе).
Д а ш а. Ты прайграў, Воўк. Адпусці мяне.

В о ў к. Не, не адпушчу.

Д а ш а. У нас жа была дамова. Дзе ж тваё воўчае слова?

В о ў к. Дзе было маё слова, сябровачка мая маленькая, там у мяне вырас дужа моцны апетыт… Прама разыграўся – ну не магу!.. Слінкі глытаю… Бачыш?  Гэта я так есці прагну…Няхай твой дзядуля мяне накорміць… Курка, гуска, парсючок… наемся – і на бачок… (Раптам агрэсіўна). Таму вядзі мяне да яго – гэта мой загад! 

Д а ш а. Ой! Я цябе зноў баюся, Воўк.

В о ў к. Галодны воўк – самы страшны звер. 

І ў гэты час Даша ўбачыла Зайца. Той выглядаў з-за дрэва і махаў дзяўчынцы, каб не хвалявалася. Заяц схаваўся і ўключыў магнітафон.

Грыміць гром.

 В о ў к. Ой! Ой! Што ж гэта робіцца?! Ратуйце!  Заб’е! Заб’е! Ой! Або так шарахне, што і без зубоў застануся.  А чым жа я тады буду курэй, гусак, парсючка есці?   Я нічога і нікога не баюся – баюся толькі грому. Пад дрэвы нельга хавацца. Ведаю. Дрэвы прыцягваюць гром  і маланку. Ратуйце мяне ўсе, хто можа.  Падалей ад дрэва трэба трымацца, і толькі гэта мяне ўратуе! Лягу пасярод паляны правераным спосабам.. Лепш прамокну да ніткі, чым грому пакаштую. Вось так. (Лёг ніц і затуліў вушы).
А навальніца па-ранейшаму лютуе. 

Даша і Заяц уцякаюць. Воўк усё яшчэ ляжыць.

В о ў к (падняўся). Дзіўна, аднак: сонца свеціць… дажджу няма і ветру няма… а гром грыміць… самы сапраўдны пярун. Адкуль, адкуль гэты  гром узяўся? А дзе Даша? Уцякла? Тут нешта не тое. (Ледзь не плача). Абдурылі, абвялі вакол лапкі. І тут, вядома, без Зайца не абыйшлося. (Крычыць). Убяры, Заяц, свой гром! Выключы! Слова ваўка, на гэты раз цвёрдае: я табе нічога не зраблю, толькі не грымі больш. Чуеш мяне, Заяц-Гром? Давай мірыцца!

І раптам гром сціх. На палянцы з’яўляецца Заяц.

З а я ц. Я чую цябе, Воўк. Я гатоў мірыцца.

В о ў к. Я цябе больш не буду крыўдзіць. Ніколі.

З а я ц. А Дашу?

В о ў к. І… і Дашу.

З а я ц. Пачакаем яе, яна дамоў пабегла, неўзабаве вернецца і ты ёй сам скажаш тое, што сказаў мне.

В о ў к. Скажу, канечне. А што  яшчэ мне, галоднаму Ваўку,  застаецца рабіць?

З а я ц (узяў пад кустом магнітафон, уключыў яго, і палілася мелодыя пра Ваўка). Слухай, Воўк.

В о ў к. Гэта лепш, чым гром.

З а я ц. Лепш, вядомая справа. І я ніколечкі не шкадую, што зусім мала пабыў Зайцам-Громам. Ніколечкі! Я буду самым  звычайным зайцам. Кожны з нас павінен быць самім сабой. Кім нарадзіўся.

В о ў к. А я, мусіць, Ваўком?

З а я ц. Канечне!

В о ў к. Хаця, прызнаюся табе, касы, сёння  бачыў сон, што я стаў сабакам.

З а я ц. Бывае, што сон ў лапу… Спраўдзіцца, адным словам…збудзецца…

В о ў к. Смешна нават: стаў сабакам. (Смяецца). Я… стаў сабакам! І прысніцца ж!..

Прыходзіць Даша.

Д а ш а.  А я пра цябе, Воўк, свайму дзядулю расказала. Ён хацеў бы, каб ты жыў з намі. Замест нашага сабакі Шарыка, якога нядаўна не стала… Стары быў…памёр… Я чытала ў кнізе, што  сабака стаў чалавекам, то чаму не можа Воўк стаць сабакам? Праўда ж? Пайшлі да нас, Воўк. Будзеш Шарыкам. Будка добрая, цёплая,  і ты сыты, накормлены  будзеш заўсёды.

З а я ц. Ну, чаму маўчыш, Воўк?

В о ў к. А ты сам што ж, тут застанешся?

Д а ш а. І ён пойдзе з намі.

З а я ц. Толькі з адной умовай: паколькі мне вартаваць нічога не трэба, я буду жыць і ў лесе, і з вамі. Згодны?

В о ў к. Як загадаеце.

Д а ш а.  Ну дык што, дзядуля нас чакае. Ужо і стол, мусіць, накрыў.

З а я ц. Пайшлі?

В о ў к. Пайшлі! Дзе маё не прападала!

Знікаюць.

Д з е д. А цяпер такі факт – у нас

А н т р а к т.

Д з е я  д р у г а я

Д з е д. А цяпер, сябры мае, калі вы адпачылі,  казка для вас другая. Як і абяцаў вам. Ці не было? Ці не абяцаў? Абяцаў, абяцаў.  Малайцы, вы ўсё помніце – не тое, што я, стары дзед. А казка называецца… Страшны Пых.  Што за Пых такі – вы зараз самі даведаецеся. Я таксама з вашага дазволу пайшоў у казку…

 СТРАШНЫ ПЫХ

Дзейнічаюць:

А л ё н к а.

Д з е д.

Б а б а.

С т р а ш ы д л а.

П ы х.

1.

Сонечны летні дзень. Падворак. На паркане вісіць гарлач. Дзед сядае на зэдлік і пачынае  плесці лапці.

Падыходзіць Баба да паркана,  здымае гарлач, прыдзірліва аглядае яго.

Б а б а. Здаецца,  высах мой гарлач? 

Д з е д. Лета ж! Сонца вунь колькі! Чаму ж яму не сохнуць?

Б а б а. Добра. Пайду кароўку даіць, а потым унучку Алёнку  малачком паіць.

Д з е д. Справа патрэбная.  А вырасце наша Алёнка,  табе дзякуй скажа.

Б а б а. Скажа не скажа, бяды тае,  а кожнаму чалавеку есці трэба – малады ты ці стары. А маладому, такому чалавечаку, як наша унучачка, –​ тым болей.

Д з е д .  Так, так, дзяўчынка  ж расце.

Б а б а. Ой! А дзе ж гэта яна? Ты не бачыў яе, дзед?

Д з е д. Прыбяжыць. Не хвалюйся дарэмна, баба.  Цяпер лета, прыгожа на нашай зямельцы. Няхай яна радуецца гэтай прыгажосці.

Б а б а. А ўсё роўна, дзед, кліч, кліч яе. Хопіць бегаць. 

Д з е д. Ух і шкодная ж ты баба!

Б а б а. Якраз і малачко будзе гатова. А, во ледзь не забылася!

Д з е д (буркліва). Ну што там яшчэ?

Б а б а. Лапці пачакаюць. Лепш схадзіў бы на агарод ды рэпу прынёс.  (Забрала ў Дзеда лапці, павесіла на паркане, дзе вісеў гарлач).  Дужа мне рэпы захацелася.

Д з е д. Слухаюся! І я рэпу люблю. А лапці потым дараблю. Так і быць.

Баба і Дзед  знікаюць.. 

2.

Алёнка на лузе збірае кветкі. Захапляецца прыгажосцю.  І спявае:

Іду сінім борам –

Пахне чаборам.

Птушкі спяваюць,

Лета ўслаўляюць.

На ўзлесак пакрочу –

Жыта шапоча.

Сцежкай да вёскі

Пасталі валошкі.

Прысяду ля дуба–

Усё гэтак люба!

Мілей нічога не маю

Ад роднага краю.

3.

Агарод.  Тут пчолы зумкаюць ды камарыкі звіняць.

Д з е д (адмахваецца ад іх). Я – свой дзед, мяне не чапаць. Яны і не чапаюць. Бо разумныя істоты. Так, ну дзе там тая рэпа? Ага, вунь яна. (Прабіраецца да рэпы).

П ы х.  Пшш-ппы-ы-хх! Пшш-ппы-ы-хх! Ці не ты гэта, дзед? Ці не за рэпай ты прыйшоў?

Д з е д. Ой! О-ё-ёй! О-ё-ёй!  (Уцякае з агарода).

4.

Падворак. Баба прыносіць малако ў даёнцы, ставіць на стол, цэдзіць у гарлач.

Прыбягае дзед. Ледзьве дыхае ад страху.

Б а б а. Ну дзе твая рэпа, дзед?

Д з е д. І… і… і…

Б а б а. Што ты ікаеш?

Д з е д. І… і не кажы!

Б а б а. Ды хто гэта цябе так напалохаў, стары?

Д з е д. Ох, бабка, там такі звер страшэнны сядзіць, што я ледзьве ногі ўнёс! 

Б а б а. Ды хопіць табе, дзед, розную лухту казаць! Каб у нашым агародзе ды абвясціўся страшэнны звер!

 Д з е д. Вер мне, вер, баба!

Б а б а. Адкуль яму ўзяцца?

Д з е д. І… і ікласты, і вушасты… страх! Бр-р!..

Б а б а. Глядзі тут, каб кот малако не перакуліў. Я сама пайду, усё ж я, пэўна, рэпкупрынясу...  (Знікае).

Д з е д. А калі прынясе і сапраўды рэпку, во сораму мне, дзеду, будзе. Людзі засмяюць: і які ты, скажуць, дзед, калі нават баба твая не спалохалася таго звера, а ты даў лататы. (Пабажыўся).

5.

Агарод.  Тут пчолы зумкаюць ды камарыкі звіняць.

Б а б а (адмахваецца ад іх). Я – свая баба, мяне не чапаць. Яны і не чапаюць. Бо разумныя істоты. Так, ну дзе там тая рэпа? Ага, вунь яна. ( Прабіраецца да рэпы).

П ы х.  Пшш-ппы-ы-хх! Пшш-ппы-ы-хх! Ці не ты гэта, баба? Ці не за рэпай ты прыйшла?

Б а б а. Ой! О-ё-ёй! Не хлусіў дзед! (Уцякае з агарода).

6.

Падворак. Прыбягае Баба.

Д з е д. Ну дзе твая рэпа, баба?

Б а б а. Там, дзе і твая!

Д з е д. Зразумела.

Б а б а (села).  Ох, дзед, твая праўда:  там такі звер страшэнны сядзіць, што я ледзьве ногі ўнесла!  Дай аддыхацца!... 

Дзед мітусіцца:  дае ёй выпіць вады, абмахвае твар усім, што трапляе пад рукі.

Д з е д. Справы дрэнь.

Б а б а. Што рабіць будзем?

Д з е д. Дай падумаць.

Б а б а. Думай. І я буду думаць. Думаеш?

Д з е д. Думаю.

Б а б а. Думай лепш…

Д з е д. Ох і смала ж ты, баба!.. Не даеш думаць!..

Сядзяць. Думаюць. 

7.

І старым ўяўляецца, як яны цягнуць з агарода таго звера, а ён – ікласты і вушасты – упарціцца, нават спрабуе ўкусіць старых.

Д з е д. Стаяць! Сюды яго!..

С т р а ш ы д л а. Чым я вам недагадзіў? Дзед? Баба?

Д з е д. Ён яшчэ і пытае!

С т р а ш ы д л а. За што?

Б а б а. Ах ты, нягоднік-шкоднік!

Д з е д. Чаго на градках хаваўся?

С т р а ш ы д л а. З’ем і не зморшчуся! Ам-ам!

Д з е д. Хто табе дазволіў на нашым агародзе жыць?

Б а б а.  Хто?

С т р а ш ы д л а. А я такі!

Б а б а. І нашу рэпу, мусіць, еў?

С т р а ш ы д л а. А як жа!

Д з е д. Ці пакінуў хоць нам з бабай?

Б а б а. Прызнавайся, антыхрыст! 

С т р а ш ы д л а. Пакінуў, пакінуў…

Б а б а. Ух, абжора! Ух я цябе!.. (Б’е Страшыдлу кулакамі).

С т р а ш ы д л а. Дзед! Дзед, забяры сваю бабу!

Д з е д. А так яму! А так яму! І не падумаю!..

 С т р а ш ы д л а. Заб’е! Замардуе! Знявечыць!

Б а б а. Гэта табе за рэпу нашу!

С т р а ш ы д л а. Дзед, выручай!

Д з е д. Баба ведае, што робіць! Так яму, так!... Табе памагчы, старая?

Б а б а. Гэта табе за ўсё адразу!.. (Дзеду). Сама… сама спраўлюся!..

Д з е д. Ага, атрымаў!

Б а б а. Хопіць ці яшчэ?

С т р а ш ы д л а. Хопіць! Хопіць!

Б а б а. Я не да цябе звяртаюся!

Д з е д. Там яму! Так!

Б а б а. Дзед, ты што – ​ аглох?

Д з е д. Усё я чую. Пачакай мяне, баба. (Знік).

Б а б а. І што ён такое задумаў?

С т р а ш ы д л а. Адпусці мяне, баба! Прасі, што хочаш!..

Б а б а. Маўчаць! Мяне не купіш.

Вяртаецца дзед са стрэльбай.

Д з е д. А гэта такая цацка, што соллю па попе (мяккім месцы) б’е хвацка! Баба!

Б а б а. Што, дзед?

Д з е д. Адступіся, а то ненарокам і ў цябе патрапляю.

Дзед цэліцца ў Страшыдлу. Баба адпусціла яго. Гучыць стрэл. Страшыдла войкае і ахае, круціцца, нібы папаў у віхор, на адным месцы. Страшыдла нарэшце  знікае. Дзед задаволены.

Д з е д. І так будзе з кожным злодзеем! Чужое браць нельга!

Б а б а (абняла Дзеда). Ты не проста дзед – ты герой! Мая ты бусенька!..

Д з е д (горда).  Сам ведаю!

8.

Дзед і Баба зноў сядзяць. Думаюць.

Д з е д. А што гэта было? Сон?

Б а б а. Дык гэта што – і табе падалося?

Д з е д.  Атрымліваецца… У мяне ж і стрэльбы няма…Дзіўна… 

Б а б а. Сапраўды: у страха вочы вялікія…

Д з е д.  Вялікія – як гарбузы.

Б а б а. Мусіць…

Д з е д. Ну, прыдумала што, баба?

Б а б а. Так прыдумала, як і ты! (Узнялася, узяла гарлач з малаком). Мы ж пра Алёнку забыліся!

З’яўляецца Алёнка.

А л ё н к а. Я прынясу рэпку!
Б а б а. Не хадзі туды!

Д з е д. Што ты! Нельга!

Б а б а. На нашым агародзе такое злое і страшнае страшыдла жыве – у-у-у!..

Д з е д. Яна не хлусіць! Сам бачыў!

А л ё н к а. А я ўсё роўна пайду за рэпкай! Хто ж вам яе прынясе, калі не я?

Б а б а. Тады хоць малачка выпі.

Д з е д. Ага!

А л ё н к а. Малачко не ўцячэ, мяне дачакаецца! Я хутка!  (Знікае).

9.

Агарод.  Тут пчолы зумкаюць  ды камарыкі звіняць.

А л ё н к а. Добры дзень, пчолкі!

Пчолкі зумкаюць гучней: вітаюцца.

А л ё н к а. Добры дзень, камарыкі!

Камарыкі звіняць гучней: вітаюцца.

Алёнка спявае:

Ах, які ў дзядулі сад!

Яму кожны будзе рад.

Цуд – парэчкі на кустах,

Боб, гарох – ай, смаката!

Слівы, яблыні і грушы –

Не адцягнеш нас за вушы.

Наш дзядуля – працаўнік.

Наш садоўнік –​ чараўнік.

Я таксама не гуляла,

А дзядулю памагала:

І садзіць, і паліваць,

Сад дзядулеў даглядаць.

А л ё н к а. Тут недзе рэпа павінна расці? Бачу, бачу! Вось яна!.. (Нахілілася, каб вырваць рэпу).

П ы х.  Пшш-ппы-ы-хх! Пшш-ппы-ы-хх! Ці не ты гэта, Алёнка? Ці не за рэпай ты прыйшла?

А л ё н к а (весела).  Канешне, гэта я, Алёнка! Бабулі і дзядулі за рэпай прыйшла.

П ы х.  Пшш-ппы-ы-хх! Пшш-ппы-ы-хх! 
А л ё н к і. Які грозны! Бач ты яго! (Нахілілася над градкай і падняла калючы клубочак). 

П ы х.  Пшш-ппы-ы-хх! 

А л ё н к а (смяецца). Ах ты, вожык, які калючы! Гэта ты дзядулю з бабуляй напалохаў? Гэта ты іх дамоў прагнаў? 

П ы х. Пшш-ппы-ы-хх! 

Узяла Алёнка рэпку, вожыка ў фартушок паклала. А насустрач ёй ужо Баба і Дзед ідуць.
Б а б а. Ну, а дзе ж рэпка? 

Д з е д. Пакажы-тка і мне!

А л ё н к а. А вось вам і рэпка!  (Аддала рэпу Дзеду).

Б а б а. Нуіўнучачка ў нас!
Д з е д. Як ёсць герой!

Б а б а. Ну і Алёнка!

Д з е д. Малайчына, дзяўчына!

Б а б а. А звер той Пых – страшны?

Д з е д. Не спалохалася ты яго?

А л ё н к а (раскрыла фартушок). А вось вамі Пых! 

Б а б а. Нуі малайчнна Алёнка! 
Д з е д. Нуі смелая дзяўчынка!
Б а б а. Пачакайце! Вожык, ведаю, вельмі малачко любіць.

Д з е д. Так, так. Як і наша ўнучка Алёнка!

Б а б а. Зараз, зараз я. Усіх напаю, усіх. Малачко наша кароўка дае смачненькае, салодзенькае.

Баба налівае ў кубкі малако. 

Усе спяваюць:

Падарылі нам цымбалы –

Струн вясёлы перазвон.

Мы зайгралі, заспявалі:

–Дзі-лі, дзі-лі, дзі-лі-дон!

І прыйшла сяброўка Мая.

І прыбег сусед Лявон.

Кожны гукі пераймае:

–Дзі-лі, дзі-лі, дзі-лі-дон!

Весялей, сябры, іграйце.

Праганяйце з хаты сон.

Пыха нашага вітайце:

–Дзі-лі, дзі-лі, дзі-лі-дон!

Усе смакуюць малако. Алёнка поіць і Пыха. Дзед і Баба асцярожна дакранаюцца да Пыха.

П ы х.  Пшш-ппы-ы-хх! Пшш-ппы-ы-хх!
Б а б а. Ох!

Д з е д. Ах!

Б а б а. Ух!

Д з е д. Вожык-зух!..

П ы х.  Пшш-ппы-ы-хх! Пшш-ппы-ы-хх!
А л ё н к а. Цішэй! Засынае!.. Бачыце?  (Гушкае вожыка).

Дзед і Бабка ківаюць у знак згоды і, мякка ступаючы, выходзяць.

Э п і л о г

Д з е д. Ліха яго матары, аднак! Гэта ж добра, што ўсё так скончылася. Толькі вы нікому не кажыце…  пра мяне! Ну і трошкі пра бабу маю… Што было, тое сплыло. Дамовіліся? Тады вялікі дзякуй за паразуменне.  Ну, а ўнучачка ж наша, Алёнка,  – малайчына: смелая! Самі ж бачылі.

Вось так, сябры мае!

Заслона.

